
పొలుచు క్రొన్ననలతోఁ బొలుచునెత్తావిఁ 

గలసి వన్నియమరకతముల సొలసి 

వరపుష్పములసౌరభంబులఁ గలసి 

సిరిమించు తులసి వేంచేయింపవలసి 

తొఱఁగెడు బహుపుష్పధూళిమధూళి 

బెరసి పంకముగఁ జప్పిలుచోట్ల దాఁటి 

తవిలి యావనదేవతలు వనశ్రీకి 

సవరించుదీపికాస్తంభంబు లనఁగ

మొగశిరోమాణిక్యముల పాపరేలు 

తగిలి వేడించుచందనములు గడచి

ప్రవహించుచున్నమరందవాహినులఁ 

దివుటమై దాఁటి యెంతే వేడ్కతోడఁ 

గట్టిగాఁ బువ్వులకరఁడి యొక్కెడను 

బెట్టి గుద్దలిఁ గేల బిగ్గ నమర్చి 

ననుపారఁ దులసీవనంబు నల్లడలఁ 

దనరఁ ద్రవ్వుచునుండి తన్మధ్యమునను 

శుచిమాసమునఁ బుబ్బశుభముహూర్తమున 

గుచిరగారుత్మతరుచిరేఖ వోలెఁ 

దోరమౌ నొకమంచితులసిమూలమున 

ధారుణియంశ ముద్భవమై చెలంగి

